
TARIXIY-MADANIY�MEROSNI�O‘RGANISHDA�“TADQIQOT”�METODIGA�ASOSLANGAN�
MUSTAQIL�ISHLARNING�AHAMIYATI

ANNOTATSIYA. Ushbu maqolada tarixiy-madaniy merosni o‘rganishda “Tadqiqot” metodiga asoslangan mustaqil 
ishlarning ta’lim jarayonidagi ahamiyati yoritilgan. Tadqiqot davomida talabalarning tarixiy tafakkurini rivojlantirish, 
ilmiy izlanish olib borish ko‘nikmalarini shakllantirish hamda milliy va madaniy merosga bo‘lgan qiziqishini oshirish 
masalalari tahlil qilingan. Maqolada tarixiy obidalar, muzeylar, arxiv hujjatlari va mahalliy manbalar asosida tashkil 
etiladigan mustaqil tadqiqot topshiriqlarining samaradorligi ko‘rsatib berilgan. Shuningdek, bunday topshiriqlar 
talabalarda tahliliy fikrlash, kuzatuvchanlik, manbalar bilan ishlash va amaliy yondashuv kompetensiyalarini 
rivojlantirishi asoslab berilgan. Tarixiy o‘lkashunoslik va turizm fanlarini o‘qitishda “Tadqiqot” metodining zamonaviy 
pedagogik yondashuv sifatidagi afzalliklari ham ochib berilgan. Mazkur metod talabalarning mustaqil fikrlashi, ijodiy 
yondashuvi va ilmiy faoliyatga qiziqishini oshirishda muhim vosita sifatida baholangan.
KALIT�SO‘ZLAR:  “tadqiqot” metodi, turizm, talaba kompetensiyasi, dala tadqiqoti, statik yodgorlik, monumentlar, 

memoriallar, narrativlar. 

ЗНАЧЕНИЕ�САМОСТОЯТЕЛЬНЫХ�РАБОТ,�ОСНОВАННЫХ�НА�МЕТОДЕ
«ИССЛЕДОВАНИЯ»,�В�ИЗУЧЕНИИ�ИСТОРИКО-КУЛЬТУРНОГО�НАСЛЕДИЯ
АННОТАЦИЯ.� В� данной� статье� рассматривается� значение� самостоятельных� работ,� основанных� на� методе�

«исследования»,�в�изучении�историко-культурного�наследия.�Проанализированы�вопросы�развития�исторического�
мышления� студентов,�формирования�навыков�научного�поиска,� а� также�повышения�интереса�к�национальному�
и� культурному� наследию.� В� статье� показана� эффективность� самостоятельных� исследовательских� заданий,�
организованных� на� основе� исторических� памятников,� музеев,� архивных� документов� и� местных� источников.�
Также� обосновано,� что� подобные� задания� способствуют� развитию� у� студентов� аналитического� мышления,�
наблюдательности,� навыков� работы� с� источниками� и� практического� подхода.� Раскрыты� преимущества� метода�
«исследования»� как� современного� педагогического� подхода� при� преподавании� исторического� краеведения� и�
туризма.�Данный�метод� оценивается� как� важное� средство�развития� самостоятельного�мышления� студентов,� их�
творческого�подхода�и�интереса�к�научной�деятельности.

КЛЮЧЕВЫЕ�СЛОВА: метод�«исследование»,�туризм,�компетенции�студентов,�полевые�исследования,�статические�
памятники,�монументы,�мемориалы,�нарративы.

THE�IMPORTANCE�OF�INDEPENDENT�STUDY�BASED�ON�THE�“RESEARCH”�
METHOD�IN�THE�STUDY�OF�HISTORICAL�AND�CULTURAL�HERITAGE

ABSTRACT.�This article examines the importance of independent assignments based on the “Research” method in the 
study of historical and cultural heritage. The paper analyzes the development of students’ historical thinking, the formation 
of scientific research skills, and the enhancement of interest in national and cultural heritage. It highlights the effectiveness 
of independent research tasks organized on the basis of historical monuments, museums, archival documents, and local 
sources. The article also substantiates that such assignments contribute to the development of students’ analytical thinking, 
observation skills, source-analysis abilities, and practical approaches. Furthermore, the advantages of the “Research” 
method as a modern pedagogical approach in teaching local history and tourism are revealed. This method is evaluated 
as an important tool for developing students’ independent thinking, creative approaches, and interest in scientific activity

KEYWORDS: “research” method, tourism, student competencies, field research, static monuments, monuments, memorials, 
narratives.

KIRISH. Bugungi kunda ta’lim tizimida talabalarning 
mustaqil fikrlashi, ilmiy izlanish olib borishi va amaliy 
ko‘nikmalarini rivojlantirishga qaratilgan zamonaviy 
pedagogik yondashuvlarga alohida e’tibor qaratilmoqda. 
Xususan, tarixiy o‘lkashunoslik va turizm fanlarini 
o‘qitishda talabalarning nafaqat nazariy bilimlarga 
ega bo‘lishi, balki tarixiy-madaniy meros obyektlarini 
mustaqil tadqiq etish, tahlil qilish va baholash 
ko‘nikmalarini shakllantirish muhim ahamiyatga ega. 
Shu jihatdan “Tadqiqot” metodi ta’lim jarayonida 
samarali innovatsion usullardan biri sifatida namoyon 
bo‘lmoqda. [1]

“Tadqiqot” metodi talabalarni mustaqil axborot 
izlashga va tarixiy manbalar, muzeylar hamda arxiv 
hujjatlari bilan ishlashga yo‘naltiradi. 
Ular mahalliy obyektlar asosida tahlil qilib, ilmiy 
xulosalar chiqarish ko‘nikmasini rivojlantiradi. 
Natijada tarixiy tafakkur, kuzatuvchanlik va amaliy 
tahlil kompetensiyalari shakllanadi. Maqolada ushbu 
metodning tarixiy o‘lkashunoslik va turizm fanlarini 
o‘qitishdagi samaradorligi yoritiladi.

Maqolaning maqsadi - tarixiy o‘lkashunoslik va 
turizm fanini o‘qitish jarayonida “Tadqiqot” metodidan 
foydalanishning pedagogik ahamiyati va samaradorligini 
tahlil qilish, shuningdek, mazkur metod orqali talabalarda 
mustaqil izlanish, tarixiy manbalar bilan ishlash, tahliliy 
fikrlash hamda amaliy ko‘nikmalarni shakllantirish 
imkoniyatlarini yoritib berishdan iborat.
ADABIYOTLAR� TAHLILI� VA� METODLAR. Tarixiy-

madaniy meros obyektlarini o‘rganish va ulardan ta’lim 
jarayonida foydalanish masalalari bir qator mahalliy 
olimlar tomonidan tadqiq etilgan. Jumladan, Ahmed Zaki 
Validi To‘g‘on [2] tarixiy manbalarni tanqidiy tahlil qilish 
va qiyosiy o‘rganish usullarini asoslab bergan. Bo‘riboy 
Ahmedov [3] mahalliy manbalar va qo‘lyozmalar asosida 
o‘lkashunoslik tadqiqotlarining ahamiyatini yoritgan.

Asqarov moddiy madaniy meros obyektlarini 
arxeologik jihatdan o‘rganish metodlarini ishlab 
chiqqan. Edvard Rtveladze [4] esa Ayritom, Kampirtepa 
va Termiz yodgorliklari misolida tarixiy-madaniy 
merosni tadqiq qilishning zamonaviy yondashuvlarini 
shakllantirgan. Shuningdek, G‘aybulla Boboyorov [5] va 
Nemat Polvonovning ishlarida manbalar bilan ishlash 
va mustaqil tadqiqot ko‘nikmalarini rivojlantirish 
masalalari yoritilgan.

Shuningdek, xorijiy olimlar orasida Fernand Braudel [6] 
tarixiy makon va madaniy muhitni kompleks yondashuv 
asosida o‘rganish metodlarini shakllantirgan. Alois Riegl 
[7] madaniy meros obyektlarini ilmiy baholash va ularni 
tarixiy qadriyat sifatida talqin etish konsepsiyasini ishlab 
chiqqan. Cesare Brandi [8] esa tarixiy yodgorliklarni 
saqlash va tadqiq etish nazariyasining asoschilaridan 

biri sifatida tanilgan. David Lowenthal [9] esa madaniy 
meros tadqiqotlari yo‘nalishida tarixiy meros va jamiyat 
xotirasi masalalarini ilmiy jihatdan tahlil qilgan.

Maqolani yozishda tarixiylik, manbashunoslik, tajriba, 
intervyu va qiyosiy tahlil usullaridan foydalanildi. 
Shuningdek, pedagogik kuzatuv, ilmiy adabiyotlarni 
tahlil qilish, umumlashtirish va tizimli yondashuv 
usullari qo‘llanildi. Tadqiqot jarayonida mahalliy 
olimlarning ilmiy ishlari, arxeologik natijalar, muzey 
materiallari va o‘lkashunoslik manbalari tahlil qilindi. 
Ushbu metodlar orqali tarixiy o‘lkashunoslik va turizm 
fanlarini o‘qitishda “Tadqiqot” metodining ahamiyati 
hamda talabalarning mustaqil izlanish ko‘nikmalarini 
shakllantirish imkoniyatlari yoritildi.
NATIJALAR� VA� � MUHOKAMA.�  Ushbu metodni 

qo‘llashda talabalarga “Tadqiqot” metodining mazmuni, 
maqsadi va uni amalga oshirish bosqichlari tushuntiriladi. 
Ushbu metod talabalarni mustaqil izlanishga yo‘naltirib, 
tarixiy-madaniy meros obyektlarini o‘rganish va ilmiy 
tahlil qilish ko‘nikmalarini shakllantiradi. Metod quyidagi 
bosqichlarda amalga oshiriladi: Tarixiy-madaniy meros 
obyektini o‘rganish, ilmiy adabiyotlar va manbalarni 
tahlil qilish, ma’lumotlarni ilmiy tahlil qilish, Tadqiqot 
natijalarini taqdim etish.

“Tadqiqot” metodini qo‘llash jarayoni 2024–2025 
va 2025–2026 o‘quv yillarida tajriba-sinov asosida 
amalga oshirildi. Tajriba ishlari Termiz davlat 
pedagogika instituti tarix ta’limi yo‘nalishi talabalari 
ishtirokida tashkil etildi. 2024–2025 o‘quv yilida 
“Tarixiy o‘lkashunoslik va turizm” fani doirasida 130 
nafar talabaga Surxondaryo viloyati hokimligi rasmiy 
saytida keltirilgan turistlar uchun qiziqarli bo‘lgan 62 ta 
tarixiy obyekt ro‘yxati taqdim etildi. O‘qituvchi tomonidan 
talabalarga ushbu obyektlar joylashgan tuman tarixi, 
hududdagi tarixiy-madaniy meros obyektlari sonini 
aniqlash, dala tadqiqotlari o‘tkazish, intervyu olish 
hamda mahalliy kutubxona va arxiv materiallari asosida 
ma’lumotlarni to‘ldirish vazifasi berildi. Mazkur mustaqil 
topshiriq “Tadqiqot” deb nomlandi.

Bu tajribada 130 nafardan iborat 3-bosqich talabalari 
mazkur kursgacha egallagan nazariy va amaliy 
bilimlariga tayangan holda semestr boshidan o‘zlari 
yashaydigan hududdagi tarixiy obyektlarni o‘rganish 
ishlarini boshladilar. Tadqiqot natijalariga ko‘ra, 50% 
talaba mustaqil izlanishlarni muvaffaqiyatli amalga 
oshirishga erishdi. Qolgan talabalar esa ro‘yxatdagi 62 
ta tarixiy ob’yekt haqida ma’lumot to‘plagan bo‘lsalar-da, 
to‘liq tadqiqot ishlarini amalga oshira olmadilar.

2025–2026 o‘quv yilida esa ushbu metod 70 nafar 
3-bosqich talabalari ishtirokida navbatdagi sinov 
o‘tkazildi. Jami 60 % talaba tadqiqot ishini ijobiy 
yakunladi. Tadqiqot samaradorligini oshirish maqsadida 

har bir talabaga aniq ilmiy yo‘nalish va individual mavzu 
biriktirilib, o‘qituvchi tomonidan muntazam metodik 
tavsiyalar berib borildi. Jarayon bosqichma-bosqich 
monitoring qilinib, talabalar faoliyati doimiy nazorat 
ostida bo‘ldi.

Talabalarning tarixiy-madaniy merosga qiziqishini 
oshirish uchun ekskursiyalar, muzey darslari, dala 
tadqiqotlari va arxiv bilan ishlash amaliyotlari tashkil 
etildi.

Bu mashg‘ulotlar orqali ular manbalarni tahlil qilish 
va ilmiy xulosa chiqarish ko‘nikmalarini egalladilar. 
Natijada mustaqil tadqiqot olib borish faolligi va 
amaliy izlanishga qiziqish ortdi. “Tadqiqot” metodi esa 
mustaqil fikrlash va amaliy tadqiqot ko‘nikmalarini 
rivojlantirishda samarali ekanligi tasdiqlandi.
MUNOZARA� VA� TAHLIL. Yevropa va xalqaro ta’lim 

tizimida turizm fanlarini o‘qitishda “Tadqiqot” metodi, 
ayniqsa dala tadqiqoti keng qo‘llaniladi.Bu yondashuv 
talabalarni real turistik muhit bilan tanishtirib, nazariya 
va amaliyotni uyg‘unlashtiradi.Buyuk Britaniyaning 
Sauthempton universitetida talabalar turistik hududlarga 
tashrif buyurib, resurslar, infratuzilma va turist oqimini 
tahlil qiladilar.

Ushbu jarayon mustaqil ilmiy hisobot tayyorlash 
orqali amaliy tadqiqot kompetensiyalarini shakllantiradi. 
[10] Singapurdagi Nanyan Texnologik Universiteti 
olimlari Suhaimi Afandi va Mark Baildon tarixiy dala 
tadqiqotini reflektiv yondashuv sifatida talqin etadilar. 
Bu usul tarixiy joylarni o‘tmish voqealari bilan bog‘liq 
zamonaviy talqin sifatida tahlil qilish imkonini beradi. 
Natijada talabalar tarixiy obyektlarni statik yodgorlik 
emas, balki qayta talqin qilinadigan ijtimoiy va madaniy 
konstruksiya sifatida anglaydilar. Shu orqali tanqidiy 
fikrlash va manbalarni chuqur tahlil qilish ko‘nikmalari 
rivojlanadi.11]

Ruminiyaning� Babeș–Bolyai� universitetida�
“Geography of Tourism” dasturida talabalar Cluj-Napoca 
va boshqa hududlarga dala tadqiqoti safarlari amalga 
oshiradilar. Ular turistik obyektlarni kuzatib, guruhli 
hisobotlar tayyorlash orqali real turizm jarayonlarini 
tahlil qiladilar. [12]

Qozog‘istonning Turan universitetida “Turizm 
va mehmondo‘stlik” yo‘nalishi talabalari UNESCO 
ro‘yxatidagi Tamgaly kabi obyektlarga tashrif buyuradilar. 
Ular intervyu va kuzatuv asosida ma’lumot yig‘ib, turistik 
faoliyat bo‘yicha tahliliy hisobotlar tayyorlaydilar. [13]

Osiyo hududidagi Makao Turizm universiteti 
to‘liq turizmga ixtisoslashgan oliy ta’lim muassasasi 
hisoblanadi. Unda talabalar tarixiy-madaniy obyektlar, 
turist oqimi va turistik yo‘nalishlarni boshqarish 
jarayonlarini ilmiy asosda o‘rganadilar.[14]

Ispaniyaning Barselona Avtonom universitetida 

turizm geografiyasi va turistik manzil boshqaruvi 
fanlari doirasida talabalar dala tadqiqoti orqali turistik 
hududlarni tahlil qiladilar. Ular turistik resurslarni 
baholash va marketing strategiyalarini o‘rganish bilan 
shug‘ullanadilar. [15]

Yevropa va xalqaro turizm ta’lim tizimida “Tadqiqot” 
metodi asosida dala tadqiqoti va turistik hududlarni 
o‘rganish keng qo‘llaniladi. Talabalar real turistik 
obyektlar bilan ishlash orqali resurs salohiyati, 
infratuzilma va turist oqimini tahlil qiladilar. Natijada 
ular mustaqil ilmiy hisobot tayyorlash va amaliy tahlil 
qilish kompetensiyalarini egallaydilar. Bu metod nazariy 
bilimni amaliy tadqiqot bilan uyg‘unlashtirib, ilmiy 
xulosa chiqarish ko‘nikmalarini rivojlantiradi.

Yevropa oliy ta’lim muassasalarida turizm ta’limi 
asosan dala tadqiqotlari va turistik hududlarni 
tahlil qilishga asoslanadi. Buyuk Britaniya, Ispaniya, 
Niderlandiya va Polsha universitetlarida talabalar turistik 
obyektlarga tashrif buyurib, turist oqimi va xizmat 
sifatini o‘rganadilar. Ular intervyu va so‘rovnomalar 
orqali ma’lumot yig‘ib, ilmiy hisobotlar tayyorlaydilar.

O‘zbekistonda tarix va turizm yo‘nalishlarida madaniy 
meros obyektlarini o‘rganishga qaratilgan topshiriqlar 
qo‘llaniladi. Talabalar tarixiy yodgorliklar va muzeylarni 
o‘rganib, ularning ahamiyatini tahlil qiladi va ilmiy 
hisobotlar tayyorlaydi. Bu jarayon O‘zbekiston Milliy 
universiteti, Toshkent davlat pedagogika universiteti va 
“Ipak yo‘li” universitetida dala tadqiqotlari orqali amalga 
oshiriladi. Talabalar nazariy bilimni amaliy kuzatuv va 
intervyu bilan mustahkamlaydi.

Xususan, O‘zbekistonda “Ipak yo‘li” turizm va madaniy 
meros xalqaro universitetida tadqiqotga asoslangan 
o‘qitish muhim o‘rin egallaydi. Talabalar turizmni ilmiy 
o‘rganish, dala tadqiqotlari o‘tkazish va ma’lumot yig‘ish 
bilan shug‘ullanadilar. Ular turistik obyektlarda kuzatuv 
olib borib, intervyu va so‘rovlar orqali ma’lumot to‘playdi 
hamda resurslar va infratuzilmani tahlil qiladi. Natijada 
ta’lim jarayoni nazariya va amaliyotni uyg‘unlashtirgan 
zamonaviy modelga aylanadi. [16]

O‘zbekiston tajribasida “Tadqiqot” metodi asosan 
o‘lkashunoslik va milliy madaniy merosni o‘rganishga 
yo‘naltirilgan bo‘lib, talabalarda ilmiy ko‘nikmalar bilan 
birga milliy qadriyatlarga hurmat va tarixiy 
ongni shakllantiradi.
QIYOSIY� TAHLIL. Yevropada “Tadqiqot” metodi 

asosan turistik menejment va destinatsiya marketingiga 
yo‘naltirilgan, O‘zbekistonda esa ko‘proq tarixiy 
o‘lkashunoslik va madaniy merosni o‘rganishga 
qaratilgan. Ikkala tizimda ham talabalar real obyektlar 
bilan ishlaydi, mustaqil tadqiqot olib boradi va ilmiy 
xulosa chiqaradi. Umuman olganda, “Tadqiqot” metodi 
nazariy bilimni amaliyot bilan uyg‘unlashtirib, turistik 

muhitni tahlil qilish va muammolarga ilmiy yechim 
topish ko‘nikmalarini rivojlantiradi.

Talabalar mustaqil topshiriq sifatida tumandagi 
tarixiy-madaniy meros obyektlari bo‘yicha jadval 
to‘ldiradilar. Unda obyekt nomi, joylashuvi, tarixiy davri, 
me’moriy xususiyatlari, turistik salohiyati va saqlanish 
holati aks ettiriladi hamda yakuniy hisobotga ilova 
qilinadi.

Tadqiqot jarayoni bir necha bosqichda amalga 
oshiriladi: obyekt tanlanadi va joyiga tashrif buyurilib 
dastlabki ma’lumotlar yig‘iladi; suhbat, kuzatuv, fotosurat 
va qaydlar orqali qo‘shimcha ma’lumotlar olinadi; ilmiy 
adabiyotlar va arxiv manbalari o‘rganilib nazariy asoslar 
shakllantiriladi; so‘ng ma’lumotlar tahlil qilinib ilmiy 
xulosa chiqariladi; yakunda hisobot, taqdimot yoki 
maqola tayyorlanadi.

Shuningdek, talabalar uchun madaniy meros 
obyektini kompleks tahlil qilish jadvali taqdim etiladi. 
Unda obyekt nomi, joylashuvi, turi, qurilgan davri, tarixiy  
asoslari,  qisqacha  tarixi,  arxitektura xususiyatlari, 
hozirgi holati, madaniy-turistik ahamiyati, saqlash 
muammolari, tadqiqot metodlari, xulosa va takliflar 
hamda ilova sifatida foto va sxemalar kiritiladi. Fan 

kursi yakunida muzey muhitida “Tarixiy o‘lkashunoslik 
va turizm” fanidan umumlashtiruvchi dars o‘tkaziladi. 
Dars muzey sharoitida tarixiy-madaniy muhitda tashkil 
etilib, talabalarda tarixiy tafakkur va madaniy merosga 
hurmatni shakllantiradi. Dars davomida o‘tilgan mavzular 
takrorlanadi hamda talabalar o‘z ilmiy-tadqiqot ishlari 
va turistik obyektlar bo‘yicha izlanishlarini taqdim etib 
himoya qiladilar. Bu jarayon ularning mustaqil fikrlash, 
tahlil qilish va ilmiy xulosa chiqarish ko‘nikmalarini
XULOSA. Tarixiy-madaniy merosni o‘rganishda 

“tadqiqot” metodiga asoslangan mustaqil ishlar 
talabalarning bilim olish jarayonini faollashtiruvchi 
va chuqurlashtiruvchi muhim pedagogik yondashuv 
hisoblanadi. Bu yondashuv nafaqat tayyor ma’lumotlarni 
o‘zlashtirishga, balki tarixiy manbalarni mustaqil tahlil 
qilish, dalillar asosida xulosa chiqarish va tanqidiy 
fikrlash ko‘nikmalarini shakllantirishga xizmat qiladi. 
Talabalar “tadqiqot” ishlari orqali tarixiy-madaniy 
meros obyektlarini statik yodgorlik emas, balki doimiy 
talqin qilinadigan ijtimoiy va madaniy hodisa sifatida 
anglaydilar, bu esa tarixiy tafakkur va ilmiy izlanish 
madaniyatini rivojlantiradi.

